
51

De ciù a so fama essendo garantia

Da uña condûta da no dâ sospetto

(Tanto ô l’ea cauto) de galanteria,

Ne-i so costummi ô l'ea credûo corretto,

Quanto corredo ne l'ortografia;

Se quarche errô ô l’è occorso, ô fu segretto;

Scicchè no trasparindo në famigge

O n’ha mai allarmôu e mammè de figge.

Vêuggio dî in somma, ch’ô mostrava a l’aia

E a-i atti esterni uña virtù decisa;

Scicchè per lê no paiva necessaia

Quella cautela continuâ e precisa,

Perchè no foîse in quarche so scolaia

Resegondoû ô caxo d’Elöisa;

In sciö so conto ëan tanto confidenti

De tutte e so discepole i parenti!

Di quæ non pochi, che se favan belli

Da stirpe illustre e dô so sangue pûo,

E che vantavan titoli e castelli

Se non in tæra, in aia de segûo,

(Tanto ghe fava un precettô de quelli

Che han e vertebre molle e ô môro dûo!)

Se degnavan d’ammettio da quarch’ôa

In to salotto e da quarche atra a toa.

Coscicchè lê ô montava ogni mattiña

E scäe do tä baron, do tâ marcheise

Pe insegnâ ä baronessa o ä marchexiña

Un pö a lingua spagnolla e un pö a françeise,

Conservando esatiscima rotiña

De lezioin regolari in ogni meise;

E in quella casa, dove gh’ea lezion

Buscando spesso ô pranzo o a colazion.

